
Ак алъяпкычларда ак канат,

Күңел оча гүя акчарлак.

Ак канат иңнәрдә

Җилферди җилләрдә,

Күңел оча ерак җирләргә.

(С.Сөләйманова)
Һәр кешенең алдында югары үрләр, ерак күкләргә илтә торган баскычлар бар. Шул баскычлардан өскә менү өчен кешегә нәрсә кирәк соң? Иңнәреңдә канат булу, әле еракка оча алу игән сүз түгел, ул канатлар белән дөрес файдалана белергә кирәк. Ә моның өчен күп укырга, алдыңа куйган максатка ирешү өчен күп көч куярга кирәк. Ричард Бахның “Чайка по имени Джонатан Ливингстон” әсәре бу фикерне тирәнтен аңларга ярдәм итте. Әйе, безнең һәрберебезнең күңелендә акчарлак яши, иреклеккә, камиллеккә, уңышка омтылучы. Мин үземдә дә әлеге акчарлакны күрәм. Бу ирекне яратучы, киртәләрне һәм “ялкаулык”, “куркаклык”, “булмый” дигән сүзләрне бер дә белмәүче зат. 
Мин – укытучылар династиясен лаеклы дәвам итүче бер акчарлак. Минем бабам, аның сеңелләре, әтием-әнием – барысы да укытучылар – белем тукучылар булганнар, чөнки даһи язучыны да, дөньяга танылган академикны да, армия генералын да, ил башы – президентны да кайчандыр укытучы укыткан. Хәзерге көндә безнең династия вәкилләре Сахалиннан алып Санкт-Петербургка кадәр балаларга белем бирә. Мин үзем укытучы гаиләсендә туып, гомеремнең әлеге минутына кадәр укытучылар арасында яшим.
 Укытучы һөнәре – мөгаллимлек борынгы заманнардан бирле иң игелекле һөнәр саналган. Халык аңа баласын ышанып тапшырган,  үзе дә остазны хөрмәт иткән. Укытучылар үзләре дә эш-гамәлләре, белемнәре, хәтта кигән киемнәре белән дә “күз өстендә каш” булырга тырышканнар.  Мин үзем килеш-килбәтем, кигән кием белән укытучы дигән кысадан чыкмаска тырышам. Кигән киемем, үз-үземне тотышым белән дә балаларга үрнәк булып, аларны шәхси үрнәгем белән дә тәрбияләргә тырышам. А.П.Чеховның “Кешенең һәрнәрсәсе дә матур булырга тиеш: йөзе дә, киеме дә, күңеле дә, уе да” дигән сүзләрен мин үземә яшәү нормасы итеп алдым. 
Үзең белемле булу бер нәрсә, ә шул белемне балаларга җиткерә алу – монысы педагогик осталык. Укытучы балалар күңеленә ачкыч, юл салучы психолог та, әти-әни җылысыдай җылы бирердәй шәхес тә, артист та, югары сөйләм әдәбенә ия булырга тиешле кеше дип тә саныйм. Сөйләм әдәбе, сүз көче, сәнгатьле сөйләм, балалар алдында үзеңне матур-тәрбияле итеп тоту – менә бу минем эшемнең төп принцибы. Әдәбият фәнен алда әйтелгән элементларны кулланмыйча укыту мөмкин дә булмас иде. Син укытучы, бигерәк тә тел белгече, балаларда табигатькә, кешеләргә ярату хисе булдырырга, ә баланы шул табигать, кешеләр үрнәгендә тәрбияләргә тиеш буласың. “Укытучының бөтен горурлыгы – укучылары. Нинди түземлелек, ә иң мөһиме балаларга мәхәббәт таләп итә бу эш. Алай гына да түгел, ул – профессия дә, эш тә түгел, ул – осталык. Укытучы булу өчен уку гына җитми, ул синең йөрәгеңдә булырга тиеш,” – дигән Татарстанның беренче президенты М.Шәймиев.
 Укытучы – иң кирәкле, иң авыр хезмәт ул, бөтен барлыгың белән укучыларыңны яратырга, белем биреп, аларны чын кеше итеп тәрбияләү өчен бөтен көчеңне куясың, әлбәттә, замана белән дә атларга кирәк. Укытучы баланың күңеленә беренче юллар сала, баланың белемле кеше булып үсүе өчен әти-әнисе белән бергә җавап тота. Укытучы дөнья серләрен ачучы, офыкларны киңәйтүче, миһербанлык үрнәге күрсәтүче. Джонатан Ливингстон үзенең укучысына бик акыллы киңәш бирә: “Син һәр кошта чынлыктагы яхшы күңелле акчарлакны күрергә һәм үзләрендә әлеге яхшы кошны күрергә ярдәм итәргә тиеш”. Һәр укучы үзенчәлекле. Укытучы аларны аңлый белергә, тормышта тиешле юлны сайларга, авыр чакта ярдәм кулы сузарга тиеш.
Мин диңгез өстендәге акчарлакларның бала очыруларын карап торырга яратам. Әти-әни кошлар аларны үзләренчә тәрбияләп очарга өйрәтәләр, матур тавышлар чыгарып, үз телләрендә нидер сөйләшәләр – балаларына очу дәресе бирүләредер. Аннан соң берничә әйләнәләр дә кыйгачлап очып китәләр. Мин бүген үзем дә укучыларым белән бергәләп туган телемне өйрәнеп, алга омтылуымны шул нәни кошларга тиңлим.
Мин – татар кызы. Милләтемә туры калып, балаларга татар теле дәресләре бирәм. Милләтемне, телемне, халкымның үткәнен бик теләп балаларга өйрәтәм, аны хөрмәт итәргә, тугры калырга өйрәтәм. Татар милләтеннән булуым белән горурланам. Мин укыта торган татар теле, әдәбияты – чын тормыш мәктәбе, уңай геройлардан үрнәк, тискәреләреннән гыйбрәт алырга өйрәтәм. Укучыларымның уңышлары өчен алар белән сабыйларча куанам, берәрсе турында начар хәбәр килсә, тынычлыгым кача. Халкымның “егет кешегә җитмеш төрле һөнәр дә аз”, мәкален “укытучы җитмеш төрле һөнәр иясе” дип үзгәртер идем мин. Без кайгыртучан, әни кебек, тәрбияче дә, психолог та, кирәк булса, җырчы, биюче дә, әкиятче дә була алабыз. 
Киләчәктә дә диңгез өстендәге акчарлаклардай үзем белем биргән укучыларым белән биек үрләргә омтылырга, бетмәс-төкәнмәс иҗат дәрте белән яшәргә иде ...
